
శృంగారశాకుంతలము








గీ. తరణి మధువేళఁ బద్మినీసరసకేళిఁ

     దడసె నన వాసరంబులు నిడుపు లయ్యెఁ

     బాసి విరహంబు సైపమిఁ జేసి రథము

     దఱిమికొనివచ్చె నన రేలు కుఱుచ లయ్యె.123

క. భూరుహము లెల్ల నామనిఁ

     గారాకులు రాలి చిగురు గలయ నలమి సొం

     పారెను మధుమాసమునన

     గారణములు డులిచి క్రొత్త గప్పినభంగిన్.

చ. మలయసమీరమ న్విటుఁడు మచ్చరికంబునఁ బట్టి తీవలం

     జెలువలపైఁ బురాణదళచేలములన్ హరియింప లజ్జ నౌ

     జలనము నొందఁగా ననుపుజాణఁడు చైత్రుఁడు గప్పెఁ దోనలో

     నొలసినకూర్మి పేర్మి చెడకుండఁగఁ గెంజికురాకుబట్టలన్.

సీ. తళతళమించు కెందలిరుటాకుల నెడ

                    నెడ నొయ్యనొయ్యనఁ దొడిమ లెత్తెఁ

     దొడిమలనడుమ వాత లొకింత గనవచ్చి

                    రావన నన లంకురంబు నొందెఁ

     ననలంకురం బంది నవకంబుతోఁ గూడి

                    బలసి లేదావుల కలిక లయ్యెఁ

     గలికల పరిమళంబులు వాకొలుపు మోము

                    లరవిచ్చి మవ్వంపు టలరు లయ్యె

తే. నలరుగుత్తులు మకరంద [1]మలక నెఱయ

     విచ్చి సోడు ముట్టింపఁగా వీథికలను,

     దరుణభావంబు నొందించెఁ దరుల లతల

     నభినవంబైన నవవసంతాగమంబు.

		 ఈ పేజీలో చివరి మార్పు 21 అక్టోబరు 2021న 19:36కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

